
LET’S  DO  IT 

V A R E Š 

Z A P I S N I K 

sa 3. sastanka lokalnog tima 

održanog 02.06.2012. u 17,00 sati u kafe baru „Jazz in the house“ 

 

PRISUTNI: 

1. Mirela Erlbek, koordinator; 
2. Dalija Velić, zamjenica koordinatora; 
3. Davor Barnjak; 
4. Emina Šolak; 
5. Božidarka Dodik; 
6. Katarina Pejčinović; 
7. Maja Jačimovska, ispred Fondacije za obnovu i razvoj regije Vareš; 
8. Slaviša Zlović, ispred odreda izviđača „Vareš“ 

 
Mirela Erlbek je obavijestila prisutne o sastanku koji je održala sa direktorom JKP 
Vareš, g. Kamenjaš Zahidom. G. Kamenjaš je podržao akciju i obećao svu 
potrebnu pomoć, posebno u odvođenju smeća sa lokacija koje se budu čistile, do 
deponije Kota, uz slijedeće sugestije: 

- Ukoliko se do datuma glavne akcije (9.9.2012.) budu provodile manje 
akcije na pojedinim lokacijama, potrebno je blagovremeno obavijestiti 
JKP, kako bi se osiguralo da kamion pokupi smeće na unaprijed 
dogovorenom mjestu, tj. da se smeće donese do puta na kojem je moguć 
pristup kamionima; 

- Da se akcije provode radnim danima ili subotom (izuzimajući glavnu 
akciju planiranu za nedjelju, 09.09.) 

- Da se, zbog sigurnosti volontera, ne poduzimaju akcije čišćenja dalje od 
Lovačkog doma, odnosno, prema mjestima Ravne i Zubeta, budući da taj 
teren još uvijek nije očiščen od minsko-eksplozivnih sredstava; 

- Da se dio akcije usmjeri na terene prema Borovici i Igrištima, obzirom da 
na tom području, na više lokacija postoje manja ili veća smetlišta. 
 

Mirela je također razgovarala sa načelnikom općine u vezi sastanka planiranog za 
14.06.2012., te je potvrđeno da će nam velika općinska sala tog dana u planirano 



vrijeme (18,00) biti na raspolaganju, ali nije uspjela da se sastane sa pomoćnikom 
načelnika Berberović Rusmirom u vezi sa preuzimanjem NVO Eko-Vareš, ni sa 
pomoćnikom načelnika za CZ, jer je u protekloj sedmici održana sjednica 
općinskog vijeća, te su obojica su bili zauzeti. 
Pored navedenog, Mirela je dogovorila i intervju za radio Bobovac, u sklopu 
emisije o ekologiji koja će se emitirati uživo na Dan okoliša, tj. u utorak, 
05.06.2012. 
Emina Šolak je predložila da se za sada ne provodi intenzivnija medijska 
kampanja, već samo povremene obavijesti (obzirom da je akcija tek u septembru), 
a da se intenzivna medijska kampanja provede u drugoj polovini avgusta, tj. pred 
samu akciju, što je prihvaćeno. 
U vezi sa kontaktiranjem direktora SŠC „Nordbat 2“, što je trebalo da učini Marko 
Poljaković, Mirela je obavijestila prisutne da to još uvijek nije učinjeno, ali će 
telefonski dogovoriti s Markom da se i taj zadatak obavi u što kraćem roku. 
Božidarka Dodik  je, sa Dariom Dodik pripremila 150 pozivnica za sastanak u 
općini i sačinila spisak zvanica, s tim da još uvijek nedostaju podaci o imenima 
predsjednika mjesnih zajednica. Također je obavijestila prisutne o sastanku koji je 
održala sa koordinatorom akcije Let's do it BiH, Božidarom Mihajlovićem. G. 
Mihajlović podržava sve aktivnosti koje provodi lokalni tim Let's do it Vareš, te će 
nastojati on lično, ili neko iz tima na nivou BiH da prisustvuje sastanku u Općini 
Vareš. Bilo je govora i o potpisivanju partnerskih ugovora između NVO „Ruke“ iz 
Sarajeva i lokalnih timova, a naročito u pogledu upravljanja donacijama, obzirom 
da su u tom dijelu odredbe neprecizne, tj. nisu jasno razgraničena prava i obaveze 
ugovornih strana. Dogovoreno je da se g. Mihajloviću dostave  prijedlozi i 
sugestije o sadržini bitnih dijelova ugovora, što je i učinjeno, ali do današnjeg 
sastanka nije stigao odgovor.  
Katarina Pejčinović je, u skladu sa pedagoškim standardima, pripremila 
prezentacije o ekologiji za učenike OŠ, koje uključuju i obavijest o akciji Let's do 
it Vareš, te će iste biti održane u 7 razreda, od strane nastavnika/učitelja. U 
školama se radi i na formiranju radnih grupa koje će se baviti organizacijom akcije 
na nivou OŠ (određivanje gradskih površina koje će učenici čistiti, prikupljanje 
saglasnosti roditelja i evidentiranje učenika koji će učestvovati, te nadzor nad 
učenicima na dan akcije i koordinacija sa glavnim timom) 
Davor Barnjak je pripremio i prikazao power point prezentaciju  za sastanak 14.06. 
(18 slajdova), koja je sa oduševljenjem prihvaćena od svih prisutnih.  Također je 
predložio da se izradi web stranica Let's do it Vareš i da se sastanak u općini snimi 
kamerom, nakon čega bi se snimak objavio u FB grupi i/ili web stranici, koji 
prijedlozi su jednoglasno usvojeni. 
Slaviša Zlović je sve članove tima „Let's do it Vareš“ pozvao da dođu na godišnji 
susret vareških izviđača koji će se održati 7. i 8. jula u planinarskom domu 



Mekuše, te je predložio da ove godine izviđači nose majice sa logom „Let's do it 
Vareš“, pored izviđačkih simbola. 
Dalija Velić je obavijestila prisutne da će za 14.06. biti spremna kao prezentator, te 
je predložila da se na slijedećem sastanku tima, radi vježbe, održi prezentacija pred 
članovima tima, prijedlog prihvaćen. 
Maja Jaćimovska je predložila da se za sastanak 14.06. pripremi spiskovi na koje 
će volonteri moći da se upišu odmah nakon sastanka, te da se slični spiskovi ostave 
na neke od posjećenijih mjesta u gradu (kafići, trgovine), a da se na sastanku 
građani obavijeste na kojim mjestima mogu da se upišu. Također je predložila da, 
obzirom na poteškoće u vezi preuzimanja NVO Eko-Vareš, Fondacija omogući 
korištenje svog žiro računa za uplatu donacija za akciju, kao i da se zvanični dopisi 
različitim organima vlasti, za koje se već ukazuje potreba (Ministarstvo 
obrazovanja ZDK-odobrenje za škole, policija-mjere sigurnosti tokom akcije i sl.), 
upućuju ispred Fondacije (sa pečatom i potpisom ovlaštene osobe). Potrebne 
dopise bi sačinjavali članovi tima Let's do it Vareš. Oba prijedloga prihvaćena. 
 
Nakon diskusije, doneseni su slijedeći zaključci: 
 

1. Marko Poljaković će obaviti razgovor sa Petrović Damirom, direktorom 
SŠC najkasnije do utorka, 05.06.2012., a ako to ne bude u mogućnosti, 
kontak će obaviti Božidarka Dodik, telefonskim putem; 

2. Katarina Pejčinović će nastaviti sa aktivnostima u vezi formiranja radnih 
grupa u osnovnim školama; 

3. Mirela Erlbek će obaviti razgovor sa komandirom PS Vareš, Bajrić Mehom, 
u vezi sa procedurom za dobijanje odobrenja javnog okupljanja na dan 
akcije, te u vezi potrebnih zahtjeva za poduzimanje mjera sigurnosti; 

4. Mirela Erlbek će dati intervju za radio Bobovac 05.06.2012., a sa 
Mladenkom Marjanović (list Bobobac) će razgovarati o mogućnosti da se u 
svakom broju lista, do akcije, objavi članak o eko-temama i aktivnostima 
tima Let's do it Vareš. Potrebno je razjasniti da li će Mladenko pisati članke 
sam, temeljem informacija koje mu proslijedi tim, ili ćemo članke sastavljati 
sami (u drugom slučaju, potrebno je da Mladenko odredi veličinu teksta, tj. 
maksimalan broj riječi) 

5. Davor Barnjak će poduzeti aktivnosti u vezi sa izradom web stranice i 
osmišljavanjem plakata kojima će se građani pozvati na sastanak u Općini 
14.06. Potrebno je izraditi 4-5 plakata, a po potrebi, na praviti kopije za MZ. 

6. Božidarka Dodik će osmisliti koncept sastanka 14.06., uključujući i potrebno 
vrijeme za sva planirana obraćanja javnosti (prezentacija akcije, rezultati 
rada lokalnog tima, obraćanje načelnika općine građanima i sl.), te će 
pripremiti spiskove za upis volontera. Također će kontaktirati Đukić Sašu i 



Liki ć Ahmeda radi dogovora o ostavljanju spiskova volontera u njihovim 
objektima (Jazz in the House/City bar), te će kupiti majice za članove tima 
na kojima treba da se izradi logo „Let's do it Vareš“, a koje će nositi na 
sastanku 14.06. (dolaze u obzir slijedeće kombinacije: zelene majice/crni 
logo, bijele majice/crni logo, bijele majice/zeleni logo) 

7. Maja Jaćimovska će kontaktirati predsjednika Fondacije i dogovoriti način 
ustupanja žiro računa Fondacije za uplate donacija za akciju, te utvrditi da li 
su, osim predsjednika, još neke osobe ovlaštene za potpis (dopisa koje bi tim 
Let's do it Vareš trebalo da uputi organima vlasti). Po potrebi, može se 
zaključiti i sporazum o suradnji sa Fondacijom o pitanjima od zajedničkog 
interesa.  

 
Nakon toga, svi članovi tima su učestvovali u ispisivanju imena na pozivnicama, te 
između sebe podijelili pozivnice radi uručenja, čemu se pridružio i Sead Parić, 
preuzimajući obavezu da uruči znatan broj pozivnica. 
 
U toku sastanka, tim je zaprimio i prvu „vanjsku“ donaciju: Zoran Pejčinović, 20 
KM. Novac je ostavljen na čuvanje Mireli Erlbek i upotrijebit će se za potrebe 
organizacije akcije, prema dogovoru članova tima. 
 
Slijedeći sastanak će se održati u subotu, 09.06.2012. u 17,00 sati, na istom mjestu, 
ili u prostorijama Turist-info (radi vježbanja prezentacije i pripreme za sastanak). 

Sastanak završen u 20,00 sati. 

Vareš, 02.06.2012.                                           Lokalni tim 

Let's do it Vareš 


